
Txosten exekutiboa edo laburpena
Comptos Ganberak, Lizarrako Udalaren eta haren menpeko erakunde autonomoaren (“Julián Romano” Musika Patronatuaren) auditoria egin du, 2007ko ekitaldiari dagokiona.
Ekitaldi horretan, udalaren eta haren erakunde autonomoen diru-sarrerek 20,41 milioi euro egin zuten; gastuek, berriz, 17,17 egin zuten. Bi entitateetan 157 langile zeuden 2007ko abenduaren 31n.
Udalak, 2006an, “Entidad para la gestión del desarrollo municipal y socioeconómico de Estella-Lizarra S.A.” enpresa sortu zuen. Enpresa horrek ez du inolako jarduerarik izan 2007an.
Egindako fiskalizazio lanari buruzko iritzia da 2007ko kontu orokorrak, alderdi behinenetan, fidelki islatzen dituela entitatearen ondarea eta egoera ekonomiko eta finantzarioa, aurrekontuaren likidazioa eta 2007ko abenduaren 31ko eragiketen emaitza. Salbuespena ondasunen inbentarioa da, zeina 1995ekoa izan eta gaurkotu gabe baitago.
Legezkotasunari dagokionez, gure iritzia da udalaren eta haren erakunde autonomoaren jarduera finantzarioak 2007an, oro har, legezkotasunaren printzipioa bete zuela.
Egoera finantzarioari dagokionez, udalak eta haren erakunde autonomoak, 2007ko abenduaren 31n, 1,57 milioi euroko aurrezki garbia lortu zuten; aurrekontu-emaitza doitua, berriz, 1,1 milioi eurokoa izan zen.
Gastu orokorretarako diruzaintzako gerakin bateratua 3,35 milioi eurokoa da; horrenbestez, likidezia dago hurrengo ekitaldian gastuak finantzatzeko.  

2007ko abenduaren 31n, zor bizia 7,30 eurokoa da, eta udalari dagokio zenbateko osoa. Zorpetze-maila diru-sarrera arrunten ehuneko 2,73koa zen; zorpetzearen muga, berriz, ehuneko 16,73 zen. Horrenbestez, udalak zorpetzeko ahalmena zeukan. 

I. Sarrera
Comptos Ganberak, bere jarduketa-programari jarraituz, Udalaren eta haren menpeko erakunde autonomoaren (“Julián Romano” Musika Patronatuaren) auditoria egin du, 2007ko ekitaldiari dagokiona.
Lizarrako udalerriak 15,39 kilometro koadroko hedadura eta 13.931 biztanle ditu 2007ko urtarrilaren 1ean. 2007ko abenduaren 31n, udalaren eta bere erakunde autonomoen zifrak honakoak dira:
Euroak
	Erakundea
	Aitorturiko betebeharrak
	Aitorturiko eskubideak
	Langileak, 2007ko abenduaren 31n

	Udala
	16.981.249
	20.222.467
	157

	“Julián Romano” Musika Patronatua
	344.612
	344.531
	

	- Bateratzearen doitzeak
	-156.984
	-156.984
	

	Guztizkoa, bateratua
	17.168.877
	20.410.014
	


Udalak, 2007an, “Entidad para la gestión del desarrollo municipal y socioeconómico de Estella-Lizarra S.A.” enpresa sortu zuen. Kapital soziala udalarena zen guztiz, 60.500 eurokoa hain zuzen. Enpresa horrek ez zuen inolako jarduerarik egin 2007an.
Jurramendiko Mankomunitatearen barruan da Udala, eta haren bidez eskaintzen ditu ur horniketa eta zabor-bilketa zerbitzuak. Lizarraldeko Turismo Partzuergoan eta L’Urederra elkartean ere parte hartzen du.
Lizarrako Udalari 2007ko ekitaldian aplika zekiokeen erregimen juridikoa, funtsean, hau izan da:
· Nafarroako Toki Administrazioari buruzko 6/1990 Foru Legea.
· Nafarroako Toki Ogasunei buruzko 2/1995 Foru Legea.
· Nafarroako Toki Araubidea Gaurkotzeari buruzko 11/2004 Foru Legea.
· Toki Araubidearen Oinarriak Arautzeko 7/1985 Legea.
· Nafarroako Administrazio Publikoen zerbitzuko Langileen Estatutuaren testu bateratua, 251/1993 Foru Dekretuak onetsia.
· Kontratuei publikoei buruzk0 6/2006 Foru Legea, otsailaren 14ko 1/2007 Foru Legean ezarritako berezitasunekin.
· Dirulaguntzei buruzko 38/2003 Lege Orokorra.
· Lurraldearen Antolamenduari eta Hirigintzari buruzko 35/2002 Foru Legea.
· Kontabilitatearen eta aurrekontuen arloan, 1998ko irailaren 21eko 270, 271 eta 272 foru dekretuak, zeinak Nafarroako Toki Administraziorako aurrekontu eta gastu publikoari, aurrekontu-egiturari eta kontabilitateari buruzkoak baitira.
· Lizarrako Udalaren betetze-oinarriak.
· Tributuak arautzen dituzten ordenantzak.
Lan hau egitean emandako laguntza eskertzen diegu Lizarrako Udaleko eta haren menpeko erakunde autonomoko langileei.
II. Helburua
Nafarroako Toki Administrazioari buruzko uztailaren 2ko 6/1990 Foru Legeari, Nafarroako Toki Ogasunei buruzko martxoaren 10eko 2/1995 Foru Legeari eta Comptos Ganbera arautzen duen abenduaren 20ko 19/1984 Foru Legeari jarraituz, Lizarrako Udalaren eta haren erakunde autonomoaren 2007ko ekitaldiko kudeaketa ekonomiko eta finantzarioaren auditoria egin dugu.
Lanak helburu du honako puntu hauei buruzko gure iritzia agertzea:
a) 2007ko Kontu Orokorrak fidelki islatzen ote dituen alderdirik behinenetan Udalaren eta erakunde autonomoaren ondarea, egoera ekonomiko eta finantzarioa, aurrekontuaren likidazioa eta 2007ko abenduaren 31n lortuta dauden emaitzak, eta guztiok onartuak diren kontabilitate-printzipio eta -arauei jarraituz prestatu ote den, eta horiek uniformetasunez aplikatu diren.
b) Aplikagarri zaion legedia betetzen ote den Lizarrako Udalak eta haren erakunde autonomoak aurrera eramandako jarduera finantzarioan, 2007ko ekitaldian.
d) Lizarrako Udalaren eta haren erakunde autonomoaren 2007ko abenduaren 31ko finantza-egoera.
d) Egin zuen azken fiskalizazio-txostenean, zeina 2006ko ekitaldiari buruzkoa baita, Comptos Ganbera honek eman zituen gomendioak bete diren.
III. Norainokoa
Fiskalizazioak udalaren eta haren erakunde autonomoaren 2007ko kontu orokorra hartzen du, Osoko Bilkurak 2008ko azaroaren 56an onetsitakoa. Honako egoera-orri hauek biltzen ditu:
a. Toki entitatearen kontua eta haren erakunde autonomoarena: Aurrekontuaren likidazioa, balantzea, galeren eta irabazien kontua eta eranskinak.
b. Udal sozietatearen kontuak.
c. Kontu orokorrari erantsitakoak: oroitidazkia, kontu bateratua, zorraren egoera-orria eta kontu-hartzailetzaren txostena. 

Lana Espainiako Estatuko Kanpo Kontroleko Organo Publikoak Koordinatzeko Batzordeak onetsitako eta Comptos Ganberaren fiskalizazio-eskuliburuan jasotako sektore publikoaren auditoriari buruzko printzipioei eta arauei jarraituz gauzatu da, eta azterlanaren helburuen eta inguruabarren arabera beharrezkotzat jo ditugun hautaproba edo prozedura tekniko guztiak bildu dira.
IV. Iritzia
Egin dugun lanaren norainokoarekin bat, Lizarrako Udalaren eta haren erakunde autonomoaren 2007ko ekitaldiko Kontu Orokorra fiskalizatu dugu. Udalaren ardura da kontuaren prestaketa eta edukia.
Egindako berrikuspenaren ondorio gisa, honako iritzi hau adierazi behar dugu:
IV.1. 2007ko ekitaldiko kontu orokorra
Ondasunen inbentarioa 1995ekoa da, eta ez da eguneratu, eta ez ditu jasotzen ondasun eta eskubide guztiak; horregatik, ezinezkoa izan da udalaren eta erakunde autonomoaren balantzeko ibilgetu osoaren saldoa —58.275.759 eurokoa, 2007ko abenduaren 31n— zentzuzkoa dela egiaztatzea.
Aurreko salbuespenaren ondorioak alde batera utzita, 2007ko ekitaldiko Kontu Orokorrak fidelki jasotzen ditu alderdirik behinenetan entitatearen ondarea eta egoera ekonomiko eta finantzarioa, haren aurrekontuaren likidazioa eta, 2007ko abenduaren 31ko datarekin, eragiketen emaitza. Halaber, behar bezala interpretatu eta ulertzeko informazio beharrezkoa eta nahikoa du, aurreko ekitaldian aplikaturikoekin bat datozen eta guztiok onartuak diren kontabilitate-printzipio eta –arau publikoei jarraituz.
IV.2. Legezkotasuna
Udalaren eta haren erakunde autonomoa den “Julián Romano” Musika Patronatuaren jarduera finantzarioa 2007an, oro har, legezkotasun printzipioaren arabera garatu zen.
IV.3. Aurrekontuaren betetzea eta finantza-egoera bateratua, 2007ko abenduaren 31n
Aitortutako eskubide bateratuak 20,41 milioi eurokoak dira; horietatik, ehuneko 40 jasotako kapital-transferentziei dagozkie, ehuneko 29 tributu eta prezio publikoei eta ehuneko 25, azkenik, jasotako transferentzia arruntei. 

Diru-sarreren betetze-maila behin betiko aurreikuspenen ehuneko 57,5ekoa da; diruzaintzako gerakina ez da jasotzen aurreikuspenen artean.
2007an aitorturiko betebehar bateratuek 17,17 milioi euro egiten dute, eta haien betetze-maila da behin betiko kredituen ehuneko 43,5ekoa. Funtzionamenduko gastuen betetzea ehuneko 87 eta 96 bitartekoa da; inbertsioetan, berriz, ehuneko 26 baizik ez dira bete.
Aitorturiko betebeharretan, inbertsioak, langile-gastuak eta ondasun arrunten erosketa eta zerbitzuak dira aipagarrienak, ehuneko 44, ehuneko 30 eta ehuneko 20 egiten baitute, hurrenez hurren, gastuen guztizkoaren gainean.
2007ko abenduaren 31n, 1,57 milioi euroko aurrezki garbia dago; horrek erran nahi du Udalak eta haren erakunde autonomoak baliabide arruntekin finantzatu dituztela funtzionamendu-gastuak eta zama finantzarioa. Inbertsioak finantzatu dira inbertsioen besterentzetik heldu diren diru-sarrekin eta jasotako kapital-transferentziekin. Ekitaldiaren amaieran, aurrekontu emaitza doitu bateratua 1,1 milioi eurokoa da.
Gastu orokorretarako diruzaintzako gerakin bateratua 3,35 milioi eurokoa da; horrenbestez, likidezia dago hurrengo ekitaldian gastuak finantzatzeko.  

2007ko abenduaren 31n, zor bizia 7,30 milioi eurokoa da, eta udalari dagokio zenbateko osoa. 2007ko abenduaren 31n, zorpetze-maila diru-sarrera arrunten ehuneko 2,73 da; horregatik, Udalak zorpetzeko ahalmena du, ehuneko 16,73 baita horretarako daukan muga. 

IV.4. 2006ko fiskalizazioan eginiko gomendioen betetzea.
2006ko fiskalizazio txostenean Comptos Ganbera honek emaniko hurrengo gomendioen betetzea egiaztatu dugu:
Udalak kreditu-aldaketak izapidetu ditu, eta behar zen kasuetan argitalpena ere egin du, aurrekontuaren likidazioari dagokion ekitaldiko abenduaren 31 baino lehen.
Ekitaldi batean aplikatu beharreko zergen tasen eta tarifen behin betiko onespena hura indarrean sartu baino lehen argitaratu da.
Udal-obrak finantzatzeko jasotako dirulaguntzak aurrekontuan aplikatu dira.
V. Ondorioak eta gomendioak
Ondoren, fiskalizatutako arlo bakoitzean lortutako ondorioak eta dagokien gomendioak azalduko ditugu.
V.1. Aurrekontu orokorra, aurrekontu-aldaketak eta kontu orokorra
2007rako aurrekontu orokor bakarrak 2007ko maiatzean hartu zuen indarra, behin betiko onespena argitaratu ondoren.  Diru-sarreren eta gastuen hasierako aurreikuspenek 30,46 milioi euro egiten zuten udalean, eta 380.718 euro musika eskolaren erakunde autonomoan.
2007ko ekitaldian egindako aurrekontu-aldaketak 8,87 milioi eurorenak izan ziren Udalean, eta 17.000 eurorenak erakunde autonomoan. 

Kontuen batzorde bereziak ez zuen txostenik egin kontu orokorrari buruz, eta Osoko Bilkurak ez zuen kontu orokorra onetsi legez ezarritako epean.
Hona gure gomendioak:
· Behin betiko onartzea aurrekontu orokorra, kasuan kasuko ekitaldiaren aurreko urteko abenduaren 31 baino lehen. 
· Kontu orokorra hurrengo ekitaldiko irailaren 1a baino lehen onetsi behar da.
V.2. Udaleko langile-gastuak
Udalaren langile-gastuak 4.914.601 eurokoak dira. 2007an sortutako gastu guztien ehuneko 29 dira, eta ehuneko bat handitu dira 2006. urtearekin alderatuta.
Udalaren eta musika eskolaren plantilla organikoa 2007ko martxoaren 1ean onetsi zen, eta urte bereko ekainean eman zen argitara. Hona osaera:
	
	Lanpostuak, guztira
	Hutsak

	Udala
	96
	26

	Musika Eskola
	15
	7


Gastu horien lagin bat aztertuta, ondorioztatzen da ordainsariak, oro har, betetako lanposturako erabakitakoak direla, egindako atxikipenak zuzenak direla, eta langileria-gastuak behar bezala kontabilizatuta daudela. Halaber, aztertu dugun langileen hautapena deialdi publiko bidez eta oposizio-lehiaketaz egin da.
Hala ere, funtzionario guztiek jasotako osagarri finkoa ez dago zuzen jasota plantilla organikoan; izan ere, hartan ehuneko 3,5eko osagarria jasotzen da lanpostu guztietarako, baina, mailen arabera, ehuneko egokia beste bat da.
Hona gure gomendioak: 
· Lanpostu bakoitzari dagozkion osagarriak jasotzea plantilla organikoan.
V.3. Gastuak, Udalaren ondasun arruntetan eta zerbitzuetan
Udalak 2007an erositako ondasun arrunten eta zerbitzuen zenbatekoa 3.444.294 eurokoa da, eta ekitaldi horretan sortutako betebehar guztien ehuneko 20. Aurreko urtearekin alderatuta, ehuneko hiruko gorakada izan dute.
Fakturen lagin bat berrikusi dugu –330.913 euro egiten dute– bai eta hiriko garbiketa publikoaren kontratazio-espedientea ere. Hona azken horren ezaugarriak:
	Kontratu mota
	Prozedura/Adjudikatzeko irizpideak
	Urteko lizitazioaren zenbatekoa
	Urteko adjudikazioaren zenbatekoa
	Epea

	Laguntzarako kontratua
	Irekia, Europako mugatik gaindi / eskaintzarik onena
	500.405
	500.376
	8 urte


Aztertutako laginetik, ondorio hau ateratzen da:
Berrikusitako gastuak 2007ko ekitaldikoak dira, eta behar diren fakturekin justifikatuta daude. Zuzen kontabilizatu dira. 

Hiriko garbiketa publikoaren kontratazio-espedientearen izapidetzea eta haren adjudikazioa, oro har, kontratuei buruzko legediaren arabera egin dira. 

V.4. Udalaren inbertsioak
2007. urtean eginiko inbertsioak 7.541.209 eurokoak izan dira. Udalaren gastu guztien ehuneko 44 da. Behin betiko aurrekontuaren ehuneko 26 baizik ez zen exekutatu, nagusiki aurreikusitako hurrengo obren exekuzioa txikia izan delako: 

	Inbertsioa
	Behin betiko aurrekontua
	Aitorturiko betebeharrak
	Betetakoa
(%)
	Kreditu gerakina

	Kiroldegia
	7.907.159
	123.506
	%1,56
	7.783.653

	Industrialdea
	3.800.573
	545.436
	%14
	3.255.137

	Parke teknologikoa
	4.098.889
	993.217
	%24
	3.105.672

	Tailer-eskolaren nabea
	2.450.371
	2.900
	%0,12
	2.447.471

	AR3 urbanizazioa 
	1.778.095
	10.800
	%0,61
	1.767.295

	Zehaztutako obrak, guztira
	20.035.087
	1.675.859
	%8
	18.359.228

	Inbertsioak, guztira
	28.603.144
	7.541.209
	%26
	21.061.935


2007an adjudikatutako kontratu hauek berrikusi dira:
	
	Prozedura/Adjudikatzeko irizpideak
	Lizitazioaren zenbatekoa
	Esleipenaren zenbatekoa
	Exekuzio epea

	San José plaza eta ondoko kaleak zolaberritzea
	Negoziatua, eskaintza onenarentzat
	756.390
	754.877
	3 hilabete

	UE-1 S-5 urbanizazioa
	Irekia, eskaintza onenarentzat 
	4.282.155
	2.997.936
	8 hilabete

	Argiteria publikoa berritzea
	Negoziatua, eskaintza onenarentzat
	714.684
	714.560
	5 hilabete

	Poliziarako bi ibilgailu
	Negoziatua, eskaintza onenarentzat
	69.368
	62.390
	


Egiaztatu da, oro har, kontratuei buruzko legedia bete egiten dela kontratazio-espedienteen izapidetzean eta berrikusitako obren eta horniduren adjudikazioan. 

Zolaberritzeko eta argiteria publikoa berritzeko lanak adjudikatutako epea gaindituta egin ziren, nahiz eta exekuzio-epea baloratu zen adjudikaziorako irizpide gisa. Jasota ez dagoen arren udalak epearen luzapena berariaz baimendu duenik, obraren zuzendaritzak, 2009an, gertatutako atzerapena –zolaberritzeko obrakoa eta argiteriarena- justifikatzeko txosten bat igorri zuen. 

Hona gure gomendioak: 
· Inbertsioen aurrekontua egitea, haren exekuzio erreala kontuan hartuta.
· Obrak gauzatzeko epeak kontrolatzea, haiek betetzen direla bermatzeko; bestela, erabakitako zigorrak aplikatzea edo haiek ez ezartzeko arrazoiak ematea.
V.5. Udalaren aurrekontuko diru-sarrerak
Udalaren 2007ko diru-sarrerek 20.222.467 euro egiten dute, ehuneko 18 gehiago aurreko urtean baino, eta hurrengo kontzeptuei dagozkie: 

	
	Aitorturiko eskubideak

	Zuzeneko zergak
	3.586.289

	Zeharkako zergak
	920.130

	Tasak, prezio publikoak eta beste diru-sarrera batzuk
	1.327.952

	Transferentzia arruntak
	4.963.002

	Ondare-dirusarrerak
	203.767

	Inbertsioak besterentzea
	1.122.592

	Kapital-transferentziak
	8.098.735


Honakoak dira egindako fiskalizazioan lortu ditugun ondorioak:
Oro har, tributu bidezko diru-sarrerak onetsitako tarifen eta tipoen arabera likidatu dira, eta behar bezala kontabilizatu dira.
Lurralde-kontribuzioarengatik, gehiegizko diru-sarrerak kontabilizatu dira, 1.184 euro egiten dutenak.
Lurzoruaren udal ondarearen lur-zati bat 439.640 eurotan saldu zen. Besterentzea aplikatzekoa den legediaren arabera egin zen. Diru-sarrerak zuzen fakturatu zaizkio erosleari, eta zuzen kontabilizatu eta kobratu dira. 

Udal ondasunen inbentario orokorrean ez dago jasota lurzoruaren udal ondarea osatzen duten ondasunen izaera bereiz eta loteslea, eta ez da behar zen erregistroa sortu. 

· Udal ondasunen inbentario orokorrean adierazi eta zehaztea udalaren lurzoru-ondarekoak direnak, bai eta haiek hirigintza-arloko legedian ezarrita dauden helburuei lotuta egotea ere. Halaber, lurzoruaren udal ondarearen erregistroa sortzea.
V.6. Ibilgetua-inbentarioa
Udalaren inbentarioa 1995ekoa da, eta gaurkotu gabe dago. 2003an, zerbitzu publikoei atxikitako ondasunen zerrenda bat egin zen. Ondasunen altak aipatu zerrendan jasotzen dira, eta ez 1995ean egindako inbentarioan. 

Ez dago loturarik kontabilitatearen eta inbentarioaren artean. 

Udal-ondasun guztiak ez daude erregistratuta. 

Kontabilitatearen ikuspegitik, tokiko erabilera publikoko ondasunak, behin bukatu ondoren, ez dira aldatzen erabilera orokorrari emandako ondare-kontura.
Hona gure gomendioak:
· Udal-ondasun eta -eskubide guztien inbentario balioztatu eta eguneratua egitea eta onestea.
· Inbentarioaren eta kontabilitate finantzarioaren arteko lotura ezartzea, kontabilitateak inbentariatutako ondasunen osaera eta egoera jaso ditzan. 
· Udal-ondasunak —zerbitzu publikokoak, ondarezkoak eta komunalak— eskrituretan jaso eta erregistratzeko prozesua osatu behar da.
· Ibilgetutik kentzea azpiegituran eta erabilera orokorrerako ondasunetan egindako inbertsioak, behin haiek egin ondoren. 
V.7. Udalaren kontu finantzarioak
Udalaren kontu finantzarioen saldoa, 2007ko abenduaren 31n, 7.750.497 eurokoa da. Interesengatiko diru-sarrerek, 2007an, 5.589 euro egiten zuten.
Zero saldoarekin sei kontu korronte zeuden kontabilizatuta, eta deuseztatu egin ziren.
Diruzaintzako egoera-orriak ez du jasotzen saldoen berdinkatze-agiria.
Hona gure gomendioak:
· Kontabilitatetik kentzea deuseztatutako kontu korronteak.
· Diruzaintzako egoera-orriari eranstea saldoen berdinkatze-akta. 
V.8. Udalaren aurrekontuz kanpoko kontusailak
Aurrekontukoak ez diren hartzekodunen kontuan 23.809 euroko zenbatekoa dago jasota, interes artistikoa duten obren atxikipen gisa; zenbateko horrek zerikusia du 1998. urtean egindako udal-obra baten esleipendunari Udalak inbertsio “artistikoetarako” kobratu zion atxikipenarekin.
Hona gure gomendioak:
· 1998an interes artistikoko obretarako atxikipenen kontzeptuan kobratutako funtsen xedea erabakitzea eta ezarritako helbururako aplikatzea.
V.9. Hirigintza
2007ko urtean eginiko bi hirigintza-kudeaketako hitzarmenetatik bat aztertu dugu, eta horren ondorio gisa esan dezakegu haren izapidetzea indarreko hirigintza-legediaren arabera egin dela.
Udalak ez dauka hirigintza-hitzarmenen erregistrorik.
Hona gure gomendioak:
· Hirigintza-hitzarmenen erregistroa sortzea.
V.10. “Julián Romano” Musika Patronatua izeneko erakunde autonomoa
Musika Patronatuaren 2007ko aurrekontua honela bete da:
	DIRU-SARRERAK
	Behin betiko aurreikuspenak
	Aitorturiko eskubideak
	Guztizkoaren gaineko eskubideak ehunekotan

	Tasak eta beste diru-sarrera batzuk
	131.210
	135.037
	%39,2

	Transferentzia arruntak
	265.797
	208.861
	%60,6

	Ondare-dirusarrerak
	720
	633
	%0,2

	                             Guztira
	397.727
	344.531
	%100


	GASTUAK
	Behin betiko kredituak
	Aitorturiko betebeharrak
	Guztizkoaren gaineko gastuak ehunekotan

	Langile-gastuak
	306.246
	268.847
	%78

	Ondasun arruntak eta zerbitzuak
	83.000
	70.360
	%20

	Inbertsioak
	8.481
	5.405
	%2

	                        Guztira
	397.727
	344.612
	%100


Erakunde autonomoan egindako fiskalizaziotik ondorio hauek azpimarratzen ditugu:
Erakunde autonomoak, ondasun arruntei eta zerbitzuei buruzko kapituluan (bigarrenean), kontabilizatu ditu musika eskolan lan egiten duen udal atezainaren ordainsariak.
Ez dago musika-eskolako ondasunen inbentario eguneraturik edo balioztaturik; ondasun horietako batzuk Udalaren ondasunen zerrendan daude.
Hona gure gomendioak:
· Barne-kontrolerako funtzioak betetzea musika-eskolan, Nafarroako Toki Ogasunei buruzko Foru Legean erabakitako norainokoaren barruan bete ere, eta betiere hiru esparru hauek kontuan hartuta: ikuskatzailetza, kontrol finantzarioa eta eraginkortasunaren kontrola.
· Udalari eginiko transferentzia arrunt gisa kontabilizatzea kontserbatorioan lan egiten duen udal atezainaren gastua.
· Musika-eskolako ondasunen inbentario balioztatua eta eguneratua egitea.
Txosten hau eman da araudi indardunak ezarritako izapide guztiak bete ondoren.
Iruñean, 2009ko ekainaren 22an.
Jarduneko lehendakaria,
Luis Ordoki Urdazi
Eranskina: 2007ko ekitaldiko kontuen oroitidazkia

